Antur yr Actau


“Dw i allan o’m dyfnder yma, Agripa!”
Actau pennod 25, adnod 13– 27
Mae penderfyniad Paul i fynd a’i achos o flaen yr Ymerawdwr (Nero!) yn Rhufain wedi datrys un broblem i Ffestus, ond wedi creu un arall (tydy bywyd yn boen weithiau!)  Achos mae Ffestus angen anfon rhestr o droseddau Paul at Nero, ac fel mae’n cyfaddef ei hun Doedd gen i ddim syniad sut i farnu ar faterion o’r fath.  Felly mae gweld Herod Agripa  yn cyrraedd fel anrheg pen blwydd cynnar! (Herod Agripa oedd gor-ŵyr yr Herod hwnnw oedd am ladd Iesu pan oedd yn fabi ym Methlehem, a mab yr Herod laddodd Iago).  Roedd o’n dipyn o arbenigwr ar grefydd yr Iddewon.  Mae Herod Agripa yn chwilfrydig iawn am yr achos.

Felly y diwrnod wedyn mae pawb yn dod at ei gilydd ar gyfer y gwrandawiad neu’r ymchwiliad swyddogol, ac mae’r achlysur yn gwneud argraff fawr ar Dr Luc sy’n dweud: roedd yn achlysur crand iawn gyda penaethiaid y fyddin a phobl bwysig y ddinas i gyd yno.  Meddylia am y peth – pawb yn gwisgo dillad swyddogol (Ffestus mewn coch ac Agripa mewn porffor), coronau bach am eu pen, a’r milwyr yn eu lifrau swyddogol.   

A’r cyfan oherwydd dyn sy’n ennill ei fywoliaeth drwy wneud pebyll!  

Roedd Duw wedi dweud wrth Paul y byddai’n pregethu o flaen brenhinoedd a phobl oedd ddim yn Iddewon.  Ac mae Duw yn cadw at ei addewidion.

Cofia hynny bob amser! 

